
 

 

30. marts 2017 

 

Inatsisartut Suleriaasianni § 37 naapertorlugu Naalakkersuisunut apeqqutit imaattut matumuuna 

saqqummiuppakka: 

 

Apeqqutit Naalakkersuisunut KNI-p aggulunnissaa pillugu:  

 

1. Qanoq ilillutik Naalakkersuisut paasivaat KNI-p atuisut 407,8 millioner koruuninik 

aningaasartuuteqartissimagai soorlumi Inuussutissarsiornermut, Suliffeqarnermut, 

Niuernermut Nukissiutinut kiisalu Nunanut Allanut tunngasunut Naalakkersuisoq taama 

oqarpoq UKA 2016-mi Inatsisartut immikkoortoq 113 oqaluuserimmassuk?  

 

2. KNI isumaqarpoq inerniliineq kukkunerusoq Nalakkersuisut oqarmata KNI-p 

atuisartut  407,8 millioner koruuninik aningaasartuuteqartissimagai. KNI 

tunngavilersuutimini ilaatigut oqarpoq akinut aningaasallu nalinginut 

qularnaveeqqusiisarnerup nalingi 31. marts 2016 -miilli 212 millioner koruuninik 

pitsanngoriarsimasut. Naalakkersuisut tamanna qanoq isumaqarfigaat aamma 

Naalakkersuisut tamatumunnga atatillugu aalajangiusimaniarpaat ilumut KNI-p 

atuisartut 407,8 millioner koruuninik aningaasartuuteqartissimagai?  

 

3. KNI -p uppernarsarnikuuaa, immikkoortoq 113 aqqutigalugu KNI-mik Naalakkersuisut 

agguluiniarneranut nalornisitsineq ingerlatseqatigiiffimmut aningaasartuutaareersimasoq 

ilaatigut taarsigassarsititsisartunik/aningaaserivinnik ajornerusunik 

isumaqatigiissuteqartariaqartarsimaneq pissutigalugu. Naalakkersuisut tamatumunnga 

qanoq oqaasissaqarpat? 

 

4. Deloittep KNI-mi ingerlatsinerup ersarissusaanut misissuinermik suliaqarnikuuvoq. 

KNI-p Aningaasaqarnermut Ataatsimiititaliamut nalunaarutigaa, tamanna 

Naalakkersuisunut tunniunneqarsimasoq 2015-mi januaarimi tassa inatsisissamut 

siunnersuutip saqqummiunnissaa ukiup aappaa avillugu sioqqullugu. Tassani 

inerniliunneqarpoq Polaroilimiit Pilersuisumut tapiiffigineqarneq ajortoq. Polaroilip 

sinneqartoorutigisartagai Polaroilimi aningaasaliissutitut atorneqartarput 

Namminersorlutik Oqartussanullu agguagarsiatut. Naalakkersuisut taamatut inerniliineq 

akuerivaat aamma taamaassimappat sunarpiaq pissutaava KNI-mik agguluiniarnermut? 

 

5. Naalakkersuisut KNI-p aggulunnissaanut pisinnaatitsissummut tunngavilersuutitut 

atorpaat takujuminartuunissaq ersersinniarlugu taakku suliffeqarfiit tamarmik immikkut 

aningaasaliissutissanik, agguagarsititsinissaminnut il.il. qanoq periarfissaqarnersut. KNI-p 

Aningaasaqarnermut Ataatsimiititaliamut nalunaarutigaa, ingerlatseqatigiiffiup 

aningaasarsiorneq pillugu misissuineq Naalakkersuisunut 2015-mi maajimi 

tunniussimagaat tassa inatsisissatut siunnersuutip tamanut saqqummiunneqarnissaa 

ukiumik ataatsimik sioqqullugu. Misissuineq taanna 1. januaari 2017 aallarnerfigalugu 

Pilersuisup Polaroililu kiffartuussinissaat pillugu isumaqatigiissuteqarfigineqarmata 

tunngavittut atorneqarpoq. Isumaqatigiissutini taakkunani Pilersuisup Polaroilillu 

aningaasaliisarnissaat agguagarsititsisarnissaallu erseqqilluinnartumik nassuiarneqarpoq. 



 

 

Tamanna Naalakkersuisut akueraat aamma taamaassimappat sunarpiaq pissutaava KNI-

mik agguluiniarnermut? 

 

6.  KNI-mik agguluinissamut pisinnaatitsissummik Naalakkersuisut tunniussinerminnut 

Naalakkersuisut tunngavilersuutigaat maannakkut nukissiutinik ingerlatsivimmi 

ingerlatsinerup aqutsinerullu nakkutigeqqissaartariaqarnerat. KNI-p 

Aningaasaqarnermut Ataatsimiititaliamut nalunaarutigaat, ingerlatseqatigiiffimmi ukiuni 

arlalinni Aningaasaqarnermut politikkiminni allaaserisarsimallugu sinaakkutit sorliit 

atorlugit uulia, USD, cracks aamma erniat sillimmaserneqartassanersut. Aamma tassani 

allaaserineqartarpoq aaqqissuussinikkut sinaakkutissaq, qularnaarniarlugu siulersuisuni 

aalajangersarneqartut sinaakkutissat KNI-mi qullersanit malinneqartarnissaat. 2015-mi 

ukiakkut, tassa inatsisissatut siunnersuutip tamanut saqqummiunneqarnera ukiup 

affaanik sioqqullugu siulersuisut Aningaasaqarnermut politikki Naalakkersuisunut 

tunniuppaat kaammattorlugillu sillimasiinissat pillugit aalajangiinissanut akooqqullugit. 

Tamanna maannakkut Polaroil pillugu kiffartuussinissamut isumaqatigiissummut 

ilanngunneqarnikuuvoq siunertaralugu Naalakkersuisut qularnaveeqqusiinermut 

pilersaarummut akuerseqqaarnissaat atortussanngortinneqannginnerani. Tamanna 

Naalakkersuisut akueraat aamma taamaassimappat sunarpiaq pissutaava KNI-mik 

agguluiniarnermut? 

 

7.  Naalakkersuisut isumaqarpat atuisartut uuliap akianik minnerusumik 

qularnaarussunneqarsinnaasut KNI aggulunneqassappat? Akissut iluamik 

tunngavilersoqquneqarpoq naatsorsuutinik tunngavilersuutinillu ilallugu, takutillugu, 

uuliamut atuisartut akiliutaat apparumaartut KNI-p aggulunneqarnera toqqaannartumik 

pissutaalluni.  

 

8. Sunarpiaq pissutaava Naalakkersuisut Inatsisartut oqaluuserisassaannik 113-mik 

tunuartitsisimannginnerannut, pingajussaaneerinermummi atatillugu isumaliutissiissutip 

erseqqissumik takutippaa, siunnersuut amerlanerussuteqartunit 

akuerineqarsimanngitsoq? 

(Inatsisartunut ilaasortaq Randi Vestergaard Evaldsen, Demokraatit) 

 

Tunngavilersuut: 

UKA 2016-mi immikkoortoq 113-p pingajussaaneerneqarneranut atatillugu akissummini 

 (ullulerneqarpoq 18. novembari 2016) er Inuussutissarsiornermut, Suliffeqarnermut, 

Niuernermut, Nukissiutinut Nunanullu Allanut tunngasunut Naalakkersuisoq ersarilluinnartumik 

oqarpoq: 

 

Ilaatigut uku atuarneqarsinnaapput: 

 

” Piffissami matumani KNI-mit akinut aningaasallu nalinginut qularnaveeqqusiisarnerit 

ingerlatseqatigiiffik ataatsimut 407,8 mio. kr.-inik annaasaqartissimavaat, pisussaaffiit tamaasa 

ingerlaannaq piviusunngortinneqassagaluarpata. Tamanna KNI-p ukiumoortumik 

naatsorsuutaani 31. marts 2016-imeersumi ersippoq. Annaasaqarneq pissuteqarpoq 

ingerlatseqatigiiffiup akinut aningaasallu nalinginut qularnaveeqqusiisarluni ingerlatsineranik. 

Taamaasilluni qularutissaanngilaq ingerlatseqatigiiffiup akinut aningaasallu nalinginut 



 

 

qularnaveeqqusiisarluni ingerlatsinerata inuiaqatigiit annertuumik aningaasartuuteqartikkai 

imaluunniit aningaasartuuteqarnerulersissagai.”     

 

Inuussutissarsiornermut, Suliffeqarnermut, Niuernermut, Nukissiutinut Nunanullu Allanut 

tunngasunut Naalakkersuisoq ulloq 17. novembari 2016 isumasioqatigiittoqarmat suli 

ersarissuliorneruvoq apeqqut 2 pillugu imatut inerniliisoqarmat:  

 

“Taamaattumik qularutissaanngilaq ingerlatseqatigiiffiup akinut aningaasallu nalinginut 

qularnaveeqqusiisarnerata imaluunniit ataatsimut 407,8 mio. kr.-inik annaasaqartissimavaat 

annaasaqartissallugilluunniit. Tamanna pissutaanerpaavoq Naalakkersuisut aaqqissuussinikkut 

sinaakkutissamik sanasoqarnissaanut pingaartitsinerannut, periarfissaqalersillugu 

ajornartorsiutip tamatumap sissuernerulernissaa."  

 

KNI-p nammineq ersarilluinnartumik oqaatiginikuuaa, inerniliineq tamanna kukkunerusoq. 

 

Demokraatinut pingaaruteqartuaannarpoq, oqallinnerit tamarmik paasissutissanik eqqortunik 

ilumoortunillu tunngaveqartarnissaat. Tamanna tunngavigalugu isumaqarpugut pisariaqartoq 

ersarissaqqinneqarnissaa uani suliami suna eqqortuunersoq kukkunerunersorluunniit.  

 

Aamma sinertaavoq pingaartumik paasisaqarnissaq,  immikkoortoq 113 pillugu maannamut 

paatsuugassuteqarnerup kingunerimmagu, KNI-p aningaasanik annaasaqarnera 

aningaaserivinnut ajornerusunik isumaqatigiissuteqartariaqarsimaneq pissutigalugu.  

 

Apeqqutit akeqquakka  ullut suliffiit naliginnaasut qulit iluanni. 

 


